
Ички ишлар органларининглицензиялаш фаолиятини 
ташкил этишдаги функция ва ваколатларининг таҳлили 
 

  АННОТАЦИЯ  

лицензияловчи органлар, 
лицензия талабгорлари, 
шакл,  
усул,  
тартиб,  
лицензиялаш фаолияти. 

 Мақолада ички ишлар органлари томонидан лицензия-
лашни амалга оширишдаги вазифалари, олимларнинг 
фикрлари ва амалиётни ўрганиш натижалари асосида уни 
такомиллаштиришга қаратилган таклиф ва тавсиялар 
берилган. 

Анализ функций и полномочий органов внутренних дел  
в организации разрешительной деятельности 
 

  АННОТАЦИЯ  

 В статье рассмотрены задачи органами внутренних дел 
по осуществлению лицензирования, на основе изучения 
мнений ученых и правоприменительной практики даны 
предложения, направленные на ее совершенствование. 

 
Ички ишлар вазирлиги Патруль-пост хизмати ва жамоат тартибини сақлаш 

бош бошқармаси таркибида Назорат-лицензиялаш фаолиятини ташкил этиш 
бўлими фуқаровий ва хизмат қуроллари, уларнинг ўқ-дорилари, саноат учун 
мўлжалланган портловчи материаллар, пиротехника буюмларини ташиш соҳа-
ларида рухсат этиш хусусиятига эга ҳужжатларни бериш фаолиятини ташкил этиш 
ва амалга ошириш вазифалари юклатилган.  

Ўзбекистон Республикасининг «Ички ишлар органлари тўғрисида»ги Қонуни 
билан ички ишлар органларининг лицензиялаш соҳасидаги назоратни амалга 
ошириш бўйича ваколатлари тартибга солинган. Жумладан мазкур қонуннинг  
4-моддасида “...саноат учун мўлжалланган портловчи материалларнинг, шунингдек 
пиротехника буюмларининг, гиёҳвандлик воситаларининг, психотроп моддалар ва 
прекурсорларининг муомалада бўлиши соҳасини назорат қилиш;лицензиялаш ва 
рухсат этиш хусусиятига эга ҳужжатларни бериш, шунингдек лицензия ва рухсат 
этишга оид талабларга ҳамда шартларга риоя этилишини назорат қилиш”,  
16-моддасида “... топиб олинган ва ихтиёрий равишда топширилган саноат учун 
мўлжалланган портловчи материаллар, пиротехника буюмлари, гиёҳвандлик 
воситалари, психотроп моддалар, уларнинг прекурсорлари, алюмин кукунлари ва 
қурумларининг тегишли ихтисослаштирилган ташкилотлар томонидан қабул 
қилиниши ҳамда сақланиши, шунингдек уларнинг реализация қилиниши ёки йўқ 
қилиб ташланишини таъминлаш чораларини кўриш”, 17-моддасида “...ўз хизмат 
мажбуриятларини амалга ошириш чоғида фуқароларнинг шахсини тасдиқлай-
диган ҳужжатларини текшириш, агар уларда қурол, ўқ-дорилар, портловчи, 
радиоактив ёки заҳарли моддалар, портлатиш қурилмалари, пиротехника буюм-
лари, гиёҳвандлик воситалари, психотроп моддалар, уларнинг прекурсорлари ёхуд 
муомалада бўлиши тақиқланган ёки чекланган бошқа нарсалар бор деб ҳисоблашга 
асослар мавжуд бўлганда, фуқароларни шахсий кўрикдан ўтказишни, уларнинг 
ашёларини, қўл юкини, багажини кўрикдан ўтказишни амалга ошириш ҳамда 
мазкур нарсалар, воситаларни ва моддаларни олиб юриш ҳамда сақлаш учун 
қонуний асослар мавжуд бўлмаган тақдирда уларни олиб қўйиш”, “...фуқаровий ва 
хизмат қуроллари, уларнинг ўқ-дорилари, саноат учун мўлжалланган портловчи 
материаллар, пиротехника буюмлари, гиёҳвандлик воситалари, психотроп модда-
лар ва уларнинг прекурсорлари, алюмин кукунлари ва қурумлари муомалада 
бўладиган соҳада фаолиятни амалга ошираётган объектларнинг маъмурий 
биносини, ишлаб чиқариш, омборхона ва ёрдамчи биноларини мазкур соҳада қонун 

ҳужжатларига риоя этилишини назорат қилиш бўйича ички ишлар органлари 
зиммасига юклатилган вазифаларни бажариш учун хизмат гувоҳномасини ҳамда 
белгиланган тартибда бериладиган махсус рухсатномани кўрсатган ҳолда тўсқин-
ликсиз кириш; лицензия ва рухсат этиш талаблари ҳамда шартларининг бузилган-
лиги фуқаровий ва хизмат қуроли, унинг ўқ-дорилари, саноат учун мўлжалланган 
портловчи материаллар, пиротехника буюмлари, гиёҳвандлик воситалари, психо-
троп моддалар ва уларнинг прекурсорлари, алюмин кукунлари ва қурумлари-нинг 
йўқолиши ёки талон-торож қилиниши хавфини келтириб чиқарган ҳолларда, 
уларни олиб қўйишни амалга ошириш, саноат учун мўлжалланган портловчи 
материалларни, пиротехника буюмларини, гиёҳвандлик воситаларини, психотроп 
моддаларни, уларнинг прекурсорларини, алюмин кукунлари ҳамда қурумларини 
тегишли ихтисослаштирилган ташкилотларга, фуқаровий ва хизмат қуролини ва 
унинг ўқ-дориларини эса ички ишлар органларига зудлик билан олиб боришни 
ҳамда сақлаш учун жойлаштиришни талаб қилиш; ташкилотларда ҳамда фуқаро-
ларда лицензияларсиз ва рухсатномаларсиз турган ўқотар қуролни, унинг ўқ-
дориларини, портловчи материалларни, пиротехника буюмларини, гиёҳвандлик 
воситаларини, психотроп моддаларни ва уларнинг прекурсорларини, алюмин 
кукунлари ва қурумларини белгиланган тартибда олиб қўйишни, ташишни ҳамда 
сақлаш учун жойлаштиришни амалга ошириш, уларни йўқ қилиб ташлаш чора-
ларини кўриш”* ваколатлари тартибга солинган.  

Назорат-лицензиялаш тизими мулкчилик шакли ва идоравий бўйсунувидан 
қатъий назар муомалада бўлиши қонун ҳужжатлари билан чекланган предметлар 
ва моддаларни сақловчи корхона, ташкилот ва муассасаларда амалга оширилади 
(Ички ишлар, Мудофаа, Фавқулодда вазиятлар вазирликлари, Давлат хавфсизлик 
хизмати, Миллий гвардия ва Давлат божхона қўмитасига тегишли объектлар 
бундан мустасно). 

Ички ишлар органларининг ходимлари пиротехника буюмлари, саноат учун 
мўлжалланган портловчи материаллар, гиёҳвандлик воситалари, психотроп 
моддалар ва уларнинг прекурсорлари муомалада бўладиган соҳадаги фаолиятни 
амалга оширишни тегишли лицензия ёки рухсатномада белгиланган объектларни 
кўздан кечириш, Ўзбекистон Республикасининг ҳудудида муомалада бўлиш 
тақиқланган пиротехника буюмлари, саноат учун мўлжалланган портловчи 
материаллар, гиёҳвандлик воситалари, психотроп моддалар ва уларнинг прекур-
сорлари олиб қўйиш ва йўқ қилиш, назорат фаолиятини бажариш учун фуқаролар 
ҳамда юридик шахслардан оғзаки ва ёзма ахборот беришни талаб қилиш ҳуқуқига 
эгадирлар. 

Шунингдек, ички ишлар органлари, зарар келтирувчи пиротехника буюм-
лари, саноат учун мўлжалланган портловчи материаллар, гиёҳвандлик воситалари, 
психотроп моддалар ва уларнинг прекурсорларининг ўғирланиши ёки ноқонуний 
қўлланилишига олиб келиши мумкин бўлган қўпол қоидабузарликлар аниқланган 
тақдирда тегишли жойларни муҳрлашга, ходимлар улардан фойдаланишини 
вақтинча чеклаш ёки аниқланган камчиликлар бартараф этилгунича савдо 
фаолияти билан шуғулланишни тақиқлашга ҳақлидирлар. 

                                                           
* Ўзбекистон Республикаси қонун ҳужжатлари тўплами, 2016 й., 38-сон, 438-модда; 2017 й., 24-сон, 487-модда, 
37-сон, 978-модда, Қонун ҳужжатлари маълумотлари миллий базаси, 24.05.2019 й., 03/19/542/3177-сон,  
2019 й., 2-сон, 47-модда, 05.09.2019 й., 03/19/563/3685-сон, 11.09.2019 й., 03/19/566/3734-сон; 30.10.2019 й., 
03/19/575/3972-сон; 25.12.2019 й., 03/19/597/4193-сон. 

Қонун бузилиши ҳоллари аниқланганида фуқаролар, мансабдор шахслар учун 
бажарилиши шарт бўлган ва аниқ муддати кўрсатилган ёзма кўрсатмалар бериш 
ҳуқуқига эгадирлар. 

Ички ишлар органлари тизимида лицензия ва рухсат этиш хусусиятларга эга 
хужжатлар бериш ваколатлари Ўзбекистон Республикаси Ички ишлар вазирлиги 
Патрул-пост хизмати ва жамоат тартибини сақлаш Бош бошқармаси зиммасига 
юклатилган. Ушбу хизматлар тизимига – Ўзбекистон Республикаси Ички ишлар 
вазирлиги Патруль-пост хизмати ва жамоат тартибини сақлаш бош бошқармаси 
таркибида Назорат-лицензиялаш фаолиятини ташкил этиш бўлими; 
Қорақалпоғистон Республикаси Ички ишлар вазирлиги, Тошкент шаҳар Ички 
ишлар бош бошқармаси ва вилоятлар Ички ишлар бошқармалари Патруль-пост 
хизмати ва жамоат тартибини сақлаш бошқармалари таркибида Назорат-
лицензиялаш фаолиятини ташкил этиш бўлинмалари киради. 

Туман (шаҳар) Ички ишлар бошқармалари (бўлимлари)да назорат-лицензия-
лаш фаолияти бўйича инспектор лавозими жорий этилган. Бундай лавозимлар 
жорий этилмаган жойларда эса ушбу вазифа туман (шаҳар) Ички ишлар бошқарма 
(бўлим) Ҳуқуқбузарликлар профлактикаси бўлими профилактика (катта) инспек-
торларидан бирининг зиммасига юклатилади. Бироқ, ушбу ходим-лар 
Қорақалпоғистон Республикаси Ички ишлар вазирлиги, Тошкент шаҳар Ички 
ишлар бош бошқармаси ва вилоятлар Ички ишлар бошқармалари Патруль-пост 
хизмати ва жамоат тартибини сақлаш бошқармаларида белгиланган муддатда иш 
ўрганиш курсини тамомлаб, синов топширишлари шарт. 

Норматив-ҳуқуқий ҳужжатларда белгиланган ички ишлар органлари 
томонидан назорат қилинадиган назорат-лицензия объектларини қуйидаги уч 
гуруҳга бўлиш мумкин:  

а) буюм ва нарсалар: пиротехника буюмлари; босмахона жиҳозлари (шрифт 
ва матрицалар, босмахона бўёқлари); муҳр ва штамплар; 

б) моддалар: портловчи моддалар ва портлатувчи воситалар; заҳарловчи 
моддалар, тез таъсир этувчи заҳарловчилар; ионлаштирувчи нурланиш тарқатувчи 
радиоактив воситалар; метанол ва бошқ.; 

в) объектлар: омборхоналар, буюм ва воситалар базаси, қурол таъмирлаш, 
пиротехник, штампелли-гравюралик устахоналар, тез таъсир этувчи воситаларни 
таҳлил қилиш ва сотиш ташкилотлари, лабораториялари, пиротехника буюмлари 
билан савдо қиладиган дўконлар ва радиоактив моддаларни сақлаш омборлари 
ҳамда уларни кўмиш жойлари. 

Ички ишлар органлари томонидан назорат-лицензия фаолиятини амалга 
оширишдан кўзланганасосий мақсад – фойдаланилиши учун лицензия талаб 
этиладиган буюм, модда ва жиҳозларни (нарсаларни) сотиб олиш, сотиш, сақлаш, 
ҳисобга олиш, ташиш ва фойдаланиш ҳамда ишлаб чиқаришда ўрнатилган тартиб-
қоидаларнинг бузилишини олдини олиш ҳамда уларнинг йўқолиши, ўғирланиши, 
жиноий ва бошқа мақсадларда фойдаланишга йўл қўймасликдан иборат. 

Шу сабабли, ички ишлар органларининг назорат-лицензиялаш фаолияти 
билан шуғулланувчи хизматлари қуйидаги асосий вазифаларни амалга оширади: 

– назорат-лицензия объектларининг ҳолатини ўрганиш ва баҳолаш; 
– фойдаланилиши учун лицензия талаб этиладиган буюм, модда ва жиҳоз-

ларни сақлаш, ташиш, сотиб олиш, фойдаланиш ва ишлаб чиқариш учун сўраб 
билдирилган аризаларни кўриб чиқиш; 



Жамият ва инновациялар – Общество и инновации – Society and innovations 
Special Issue – 9 (2021) / ISSN 2181-1415 

 

363 

– назорат-лицензия объектларининг фаолият кўрсатишига рухсат бериш; 
– объектларни текширишни режалаштириш, текшириб бориш ва бу борада 

амалга оширилган ишлар ҳисобини юритиш; 
– маъмурият, профилактика инспекторлари ва бошқа алоқадор хизматлар 

билан биргаликда объектларни кўздан кечириш ҳамда натижаларини расмий-
лаштириш; 

– пиротехника воситалари билан муаммоларни аниқлаш ёки шахсларнинг 
ҳисобини олиб бориш, ҳисобга олинмаган қуролларни аниқлаш ҳамда ҳисобга 
қўйиш чораларини кўриш; 

– назорат-лицензия объектлари устидан назорат олиб бориш, бу борада 
аниқланган ҳуқуқбузарлик ҳолатлари бўйича тегишли қонуний чораларни кўриш. 

Шу билан бирга Ички ишлар вазирлиги, Мудофаа вазирлиги, Фавқулодда 
вазиятлар вазирлиги, Давлат божхона қўмитаси, Давлат хавфсизлик хизмати, 
Ўзбекистон Республикасининг чегара қўмитаси тасарруфидаги бўлинмалар 
томонидан фойдаланиладиган пиротехника буюмларини лицензиялаш ички ишлар 
органларининг назорат-лицензия тизими фаолиятига кирмайди. 

Ички ишлар органларининг назорат-лицензия фаолиятини амалга ошириш 
ўзига хос мураккаб жараён бўлиб, унинг самарадорлиги кўплаб омилларга, хусусан: 
ушбу фаолият билан шуғулланувчи субъектларнинг фаолиятини тўғри ташкил 
этиш, вазифаларини аниқ белгилаб бериш; мазкур фаолиятни режалаштириш; фан 
ва техника янгиликларидан самарали фойдаланиш, жамоат тартибини сақлаш ва 
жиноятчиликка қарши курашдаги илғор тажрибаларни кенг жорий этиш; ички 
ишлар органларининг бошқа бўлинмалари ва кенг жамоатчилик билан мустаҳкам 
ҳамкорликда фаолият юритиш кабиларга боғлиқдир. 

Юридик шахсларнинг лицензия ва рухсатномалар бериш, уларни қайта 
расмийлаштириш ёки амал қилиш муддатини узайтириш ҳақидаги аризаларини 
ички ишлар органлари улар рўйхатдан ўтган жойда оладилар.  

Лицензия олишга талабгор юридик шахслар, яъни корхона, ташкилот ва 
муассасалар раҳбарларига норматив-ҳуқуқий ҳужжатларда назарда тутилган 
ҳужжатларнинг зарур рўйхати берилади. Тақдим этилган ҳужжатлар ариза ва 
мурожаатларни қайд этиш, лицензиялар ва рухсатномалар бериш журналида қайд 
этилади. Худди шу журналда аризани кўриб чиқиш натижалари, аризачига 
лицензия ёки рухсатнома ёхуд уларни бериш рад этилгани ҳақида ёзма билдириш 
берилгани қайд этилади. Барча зарур ҳужжатлар илова қилинмаган ариза ва 
ҳужжатлар ички ишлар органларининг ходимлари томонидан қайд этилмайди 
ҳамда лицензия ёки рухсатнома беришни рад этиш учун асослардан бири бўлади. 

Ўзбекистон Республикасининг амалдаги норматив-ҳуқуқий ҳужжатларида 
юридик шахсларга пиротехника буюмларини яратиш, ишлаб чиқариш, ташиш, 
сақлаш, реализация қилиш, улардан фойдаланиш, уларни йўқ қилиш ва утилизация 
қилиш бўйича фаолиятни амалга ошириш учун лицензия беришни истисно этувчи 
асослар назарда тутилган. Масалан, қонунда белгиланган талабларни бажармаган 
юридик шахсларга лицензия берилмайди. 

Ўзбекистон Республикаси ИИВ Транспортда жамоат хавфсизлигини таъмин-
лаш бошқармаси жамоат тартибини сақлаш бўлимлари (бўлинмалари) портловчи 
моддаларни ташишга рухсатнома ва пиротехника воситаларини ташишга лицензия 
беради. Шу билан бирга уставида белгиланган махсус вазифаларга эга юридик 

шахсларга пиротехника буюмларини сақлашга лицензия, “Ўзбекистон темир 
йўллари” давлат акционерлик темир йўл компанияси орқали ташиш учун рухсат-
нома, шунингдек уларнинг ходимларига сақлаш ва хизмат вазифаларини бажариш 
чоғида олиб юриш учун рухсатномалар беради. 

Йўл ҳаракати хавфсизлиги хизмати тадбиркорларга ҳайдовчилик гувоҳнома-
ларининг бланкларини транспорт воситалари учун давлат қайд (рақамларининг) 
белгилари ва бошқа махсус маҳсулотларни тайёрлаш, шунингдек йўл ҳаракатини 
ташкил қилиш, техник воситаларга хизмат кўрсатишни ташкил қилиш учун 
рухсатномалар беради. 

Ички ишлар органлари томонидан бериладиган лицензия ва рухсатномалар 
фуқаро, юридик шахснинг рухсатномада кўрсатилган фаолият тури билан шуғул-
ланиш, шунингдек қурол сотиб олиш, сақлаш ва олиб юриш ҳуқуқини тасдиқловчи 
ҳужжатлар ҳисобланади. Ушбу лицензия ва рухсатномаларнинг амал қилиш 
муддатлари ҳар хил. Масалан, пиротехника буюмларини яратиш, ишлаб чиқариш, 
ташиш, сақлаш, реализация қилиш, улардан фойдаланиш, уларни йўқ қилиш ва 
утилизация қилиш бўйича фаолиятни амалга ошириш ҳуқуқига лицензиялар 
уларнинг амал қилиши чекланмаган муддатга берилади. 

Ички ишлар органларининг назорат-лицензия тизими қоидаларига риоя 
этилишини назорат қилиш асосан пиротехника буюмларини яратиш, ишлаб 
чиқариш, ташиш, сақлаш, реализация қилиш, улардан фойдаланиш, уларни йўқ 
қилиш ва утилизация қилиш соҳасида амалга оширилади. Бундай назорат ички 
ишлар органларига пиротехника буюмлари билан муомала қилиш қоидаларининг 
бузилиши, ҳуқуқбузарликларни аниқлаш, ушбу ҳуқуқбузарликлар бўйича қонуний 
чора кўриш ҳамда қонунда назарда тутилган маъмурий ва жиноий таъсир 
чораларини қўллашга имкон беради. 

Ўзбекистон Республикаси Ички ишлар вазирлигининг идоравий норматив-
ҳуқуқий ҳужжатларида ички ишлар органларининг пиротехника буюмларини 
яратиш, ишлаб чиқариш, ташиш, сақлаш, реализация қилиш, улардан фойдаланиш, 
уларни йўқ қилиш ва утилизация қилишни назорат қилиш борасидаги фаолияти 
белгилаб қўйилган.  

Ички ишлар органлари қуйидаги йўналишлардаги пиротехника буюмларини 
муомаласини назорат қилиб борадилар:  

– пиротехника буюмлари билан савдо қилувчи юридик шахсларнинг фаоли-
ятини;  

– пиротехника буюмларини бировга бериш ва сотиб олишни;  
– пиротехника буюмларини хавфсиз сақланишини ва ташишни. 
Ички ишлар органларининг ходимлари пиротехника буюмларини яратиш, 

ишлаб чиқариш, ташиш, сақлаш, реализация қилиш, улардан фойдаланиш, уларни 
йўқ қилиш ва утилизация қилиш фаолиятини назорат қилиш чоғида пиротехника 
буюмини ишлаб чиқариладиган, сотиладиган, сақланадиган ва йўқ қилинадиган 
жойларда кўздан кечириш, Ўзбекистон Республикасининг ҳудудида муомалада 
бўлиш тақиқланган пиротехника буюмларини олиб қўйиш ва йўқ қилиш, назорат 
фаолиятини бажариш учун фуқаролар ҳамда юридик шахслардан оғзаки ва ёзма 
ахборот беришни талаб қилиш ҳуқуқига эгадирлар. 

Шунингдек, ички ишлар органлари зарар келтирувчи, пиротехника буюми-
нинг ўғирланиши ёки ноқонуний қўлланилишига олиб келиши мумкин бўлган 
қўпол қоидабузарликлар аниқланган тақдирда пиротехника билан савдо қилина-

диган, кўргазма (экспонат) қилинадиган жойларни мухрлашга, ходим-ларнинг 
улардан фойдаланишини вақтинча чеклаш ёки аниқланган камчиликлар бартараф 
этилгунича савдо фаолияти билан шуғулланишни таъқиқлашга ҳақлидирлар. 

Қонун бузилиши ҳоллари аниқланганида фуқаролар, мансабдор шахслар учун 
бажарилиши шарт бўлган ва аниқ муддати кўрсатилган ёзма кўрсатмалар бериш 
ҳуқуқига эгадирлар. 

Пиротехника буюмлари сақланиши таъминланмайдиган ҳолатлар юзага 
келганида ички ишлар органлари ходимлари пиротехника буюмларини олиб, 
сақлаш учун тегишли ҳудудий ички ишлар органлари бўлинмаларига топшириш-
лари керак. Пиротехника буюмлари билан муомала қилиш қоидалари бузилгани 
фактлари бўйича ёзма огоҳлантириш берилади, маъмурий ҳуқуқбузарлик содир 
этилганида эса маъмурий ҳуқуқбузарлик ҳақида баённома тузилади. 

